
Efni: Varðandi tillögu um endurskoðun reglna um kynningar, auglýsingar og gjafir í skóla- 

og frístundastarfi Reykjavíkurborgar 

 

Á fundi borgarráðs 16. janúar 2020 lagði borgarráðsfulltrúi Sjálfstæðisflokksins fram tillögu 

um endurskoðun reglna í skóla- og frístundastarfi vegna kynninga, auglýsinga og gjafa. Í 

greinargerð kemur fram að við endurskoðun verði haft að leiðarljósi að skólastjórar og 

stjórnendur fái að bera fulla ábyrgð á því hvað er kynnt, gefið og auglýst í hverjum skóla sem 

muni styðja við frekara sjálfstæði skóla og minnka miðstýringu. Tillagan var send skóla- og 

frístundaráði til meðferðar.  

Umsögn skóla- og frístundasviðs: 

Reglur um kynningar, auglýsingar og gjafir í skóla- og frístundastarfi Reykjavíkurborgar voru 

samþykktar í skóla- og frístundaráði Reykjavíkurborgar þann 24. febrúar 2016 og í borgarráði 

Reykjavíkur þann 3. mars 2016. Reglurnar tóku gildi frá og með 15. apríl 2016. 

Frá því að reglurnar tóku gildi hefur orðið breyting á lögum um persónuvernd. Með lögum um 

persónuvernd og vinnslu persónuupplýsinga nr. 90/2018 er kveðið á um að börn  njóti sérstakrar 

verndar og ættu hvers kyns upplýsingar og tilkynningar, þegar vinnsla beinist að barni, að vera á 

skýru og einföldu máli sem barnið getur auðveldlega skilið.  

Sérstaklega er tekið fram í 38. gr. persónuverndarreglugerðar Evrópuþingsins og ráðsins (ESB) 

2016/679 að persónuupplýsingar barna njóti sérstakrar verndar og afla þurfi samþykkis forsjáraðila 

ef beina á markaðsefni að börnum. Samþykki forsjáraðila ætti ekki að vera nauðsynlegt þegar um 

er að ræða forvarnar- eða ráðgjafarþjónustu sem barni er boðin beint. Núgildandi reglur taka mið af 

framangreindu.  

Á þeim rúmlega fjórum árum sem reglurnar hafa verið í gildi hafa skóla- og frístundasviði ekki 

borist athugasemdir frá stjórnendum um að gerðar verði breytingar í þá veru sem tillagan gengur út 

á. Á sínum tíma var farið í gerð þessara reglna að ósk stjórnenda vegna tíðra óska frá aðilum sem 

komast vildu inn á starfsstaði með markaðssetningu á ýmiss konar tilboðum til barna. Þessi leið til 

markaðssetningar hafði farið vaxandi á undanförnum árum og var hún farin að hafa áhrif á og trufla 

almenna starfsemi í skóla- og frístundastarfi. 



Leitað var til formanns félags skólastjórnenda í Reykjavík og óskað eftir að farið yrði yfir reglurnar 

með breytingar eða uppfærslu í huga og bárust tvær athugasemdir er snúa að framkvæmd reglnanna 

en ekki innihaldi. Annars vegar að skýra þurfi betur í hvaða samstarfsverkefnum borgin væri 

þátttakandi í sem mætti auglýsa og hins vegar fyrirspurn um aðgengi starfsfólks frístundamiðstöðva 

sem vinnur með börnum í 5. – 10. bekk um að senda skilaboð til foreldra í gegnum Mentor.  

Til að bregðast við framangreindum ábendingum verður skýrt betur í kynningum á reglunum um 

hvers konar samstarfsverkefni er að ræða. Þar er átt við verkefni þar sem starfsstaður eða sviðið er 

þátttakandi, sem dæmi heilsueflandi skóla- og frístundastarf í samstarfi við Landlæknisembættið og 

öryggisvesti fyrir leikskólabörn í samstarfi við 112.  

Varðandi sendingar frístundaheimila og félagsmiðstöðva í gegnum Mentor þá eru forstöðumenn 

þessara starfsstaða með aðgang til að senda upplýsingar til foreldra barna í 1.-10. bekk. Í upphafi 

skólaárs eru reglur um kynningar, auglýsingar og gjafir í skóla- og frístundastarfi jafnan kynntar 

fyrir stjórnendum með hagnýtu skema þar sem fram koma leiðbeiningar um leiðir til að svara 

beiðnum sem berast starfsstöðum og snúa að auglýsingum/kynningum/gjöfum. Sjá hér að 

neðan.   

 

 

 

 

 

 

 

 

 

 

 

 

 

 

Í tillögu skóla- og frístundaráðsfulltrúa Sjálfstæðisflokksins er óskað eftir að það verði haft að 

leiðarljósi að skólastjórar og stjórnendur fái að bera fulla ábyrgð á því hvað er kynnt, gefið og 

auglýst í hverjum skóla. Reglurnar sem um ræðir eru leiðbeinandi fyrir stjórnendur og þar koma 

fram ýmsir möguleikar hvað varðar kynningar, gjafir og auglýsingar og þar er lagt til að 

foreldraráð í leikskólum og skólaráð grunnskóla taki þátt í að móta stefnu skóla um 



fyrirkomulag kynninga. Þar kemur einnig fram að auglýsingar sem beint er til barna og unglinga 

séu leyfðar innan starfsstaða skóla- og frístundasviðs þegar þær tengjast með beinum hætti 

starfsemi á vegum sviðsins, starfsstaða þess eða samstarfsverkefnum sem starfsstaðir sviðsins 

eða Reykjavíkurborg eru þátttakendur í. Það ættu því að vera fjölmörg tækifæri til að kynna 

skipulagt frístundastarf fyrir börnum og foreldrum þeirra enda hafa rannsóknir sýnt fram á 

mikilvægi þess að börn séu virk í slíku starfi. Einnig eru þarna tækifæri til að kynna önnur 

verndandi verkefni sem verða til í samstarfi nærsamfélagsins eins og foreldrarölt, foreldrafundi 

og hverfahátíðir. 

Það er mat skóla- og frístundasviðs að núgildandi reglur hafi reynst vel og að þær séu í samræmi 

við lög um persónuvernd. Í ljósi framangreinds er lagt er til að ekki verði farið í endurskoðun 

reglnanna að þessu sinni.  

 


